DISCIPLINSKI PRAVILNIK NA EFM


Врз основа на чл.17 ст.1 алинеја 12 од Статутот на Едриличарската Федерација на Македонија  (во натамошниот текст Статут) Собранието на ЕФМ на својата седница одржана на ден 18.04.2008 год. во Охрид донесе:

НАЦРТ
ДИСЦИПЛИНСКИ ПРАВИЛНИК
НА 
ЕДРИЛИЧАРСКАТА ФЕДЕРАЦИЈА
НА 
МАКЕДОНИЈА

1.ТЕМЕЛНИ ОДРЕДБИ
член 1
Со овој правилник се уредуваат дисциплинските прекршоци, видовите на санкции, дисциплинската постапка, начинот на разгледување и донесување на одлуките, начинот на извршување на санкциите и водењето на евиденцијата на санкциите, како и делокругот на одлучување на Дисциплинската комисија на ЕФМ.
член 2

Сите членови (клубови и др. согласно статутот) и нивните членови од членот 8 од Статутот на ЕФМ (во натамошниот текст членови), телата на управување, постојани стручни тела, нивните членови и сите други лица кои вршат некаква должност во ЕФМ подлежат на дисциплинска одговорност заради повреди на Статутот и Правилниците на ЕФМ.
член 3

Никој не може да се смета за сторител на прекршок пред тоа да се утврди со правосилна одлука на надлежниот орган.
член 4

Членовите (клубовите и др.) вршат прекршок ако дејствието е извршено со постапка или пропуст на нивните органи или тела, одговорните лица или лица кои биле овластени да постапуваат во име на телото на тој член. 
член 5

Одговорност на одговорните лица постои ако прекршокот е сторен со нивни постапки или пропусти.

Со престанокот на членството или должноста во орган, тело или организација не престанува одговорноста на одговорните лица за прекршок кој го направиле за време на членувањето или вршењето на должноста.
член 6

Непознавањето на општите прописи и Дисциплинскиот правилник не ја исклучува одговорноста на извршителот на прекршокот.

2. ДИСЦИПЛИНСКИ ПРЕКРШОЦИ
член 7

Сторителот е одговорен кога прекршокот ќе го стори со умисла или поради небрежност.

Сторителот на прекршокот кој од оправдани причини не знаел или не можел да знае дека дејствието кое го извршил е прекршок може да се казни поблаго или да се ослободи од казна.

Не се смета за прекршок, во смисла на овој Дисциплински правилник, ако прекршокот е сторен во нужна одбрана, крајна нужда или при стварна заблуда.
член 8

За прекршок одговараат како сторителот, така и оној кој го поттикнал или му помогнал при извршувањето на прекршокот.
член 9

Прекршок се казнува само ако тоа е предвидено со овој правилник.
член 10

При одмерувањето на казната мораат да се земат во предвид сите олеснителни и отежителни околности.

Како олеснителни околности ќе се сметаат:
а) признание и чувство на вина;
б) дотогашна неказнуваност;
в) поведението на сторителот по извршувањето на прекршокот;
г) возраста на сторителот, а;

Како отежителни околности ќе се сметаат:
а) поранешна казнуваност;
б) организирано сторен прекршок од повеќе лица
в) прекршок на регати во странство;
г) прекршок од ниски страсти.
член 11

Дисциплинска постапка не може да се покрене против сторителот на прекршокот, ако пријавата за сторен прекршок не поднесена во рок од 30 дена од денот на сторувањето на прекршокот.

По исклучок дисциплинска постапка ќе се покрене иако пријавата е поднесена по истекот на рокот од 30 дена, ако подносителот на пријавата за прекршокот дознал подоцна, но не по истекот на 6 месеци од денот на сторувањето.
член 12

Видови на дисциплински прекршоци:
1) Некоректно и недостојно однесување на член кон останатите членови, службеници во Федерацијата или други лица.
2) Неизвршување на доверените задолженија во ЕФМ.
3) Неспортско однесување на регатите, како пцуење, приговарање на одлуките на судиите, дрзок однос кон раководителите на натпреварите, упатување навреди кон останатите натпреварувачи, гледачите, физички напад на истите и сл.
4) Неоправдан изостанок на натпреварувачите и членовите на регатите на кои биле пријавени. 
5) Учество на регати и извршување на функција за време на суспензија или казна забрана на настап.
6) Неоправдано отсуство од подготовките на репрезентацијата на Македонија, како и не учествување во репрезентацијата, или неблаговремено известување за спреченоста на учеството во репрезентацијата.
7) Давање на лажни податоци за идентитетот и право на настап при поднесувањето на пријавата за верификација или настап.
8) Неодговорање на обврските и барањата на повисоките раководства за доставување на извештаи, информации и други податоци во одредените рокови.
9) Дезорганизација и нереди на регатите и останатите активности.
10) Повреда на статутот, Правилникот и другите прописи на ЕФМ.
11) Давање на неточни податоци и лажно сведочење.
12) Намерно кршење на прописите од Регатните правила, Правилата на класите, Правилникот и Упатствата за едрење.
13) Настап на регатите без согласност и знаење на ЕФМ.
14) Користење на недозволени стимулативни средства или опојни дроги.
15) Кражба.
16) Оштетување или уништување на имотот или документација.
3.ВИДОВИ САНКЦИИ
член 13
За сторен прекршок од членот 11 на овој Правилник на сторителот може да му се изречат следниве санкции:
1) опомена;
2) забрана на настап на регати;
3) забрана на вршење на должност;
4) доживотно исклучување;

По исклучок на сторителот на прекршок може да му се изрече и парична казна.
Извршувањето на санкциите наведени во точките 2), 3) и ставот 2 може да се одложи во траење најмногу до 6 месеци.
член 14
Опомена се изрекува за прекршоци сторени под особено олеснителни околности за кои инаку е предвидена парична казна, забрана на настап на регати или забрана на вршење на должност, ако Дисциплинската комисија смета дека и на тој начин можат да бидат постигнати целите на казнувањето.
член 15
Парична казна може да биде изречена на сторителите на прекршоци од чл.11 точка 3, 4, 5, 6, 9, 14, 15 и 16 на овој Правилник.
Парична казна може да се изрече на член (клуб и др.) или натпреварувач кога Дисциплинската комисија ќе смета дека и со ваква санкција можат да бидат постигнати целите на казнувањето, а особено за прекршоци со кои се нанесува било каква штета на Федерацијата, членовите или едрењето како спорт воопшто.
Паричната казна за натпреварувач не може да биде помала од 500,00 ден., ниту поголема од 5.000,00 ден., а за член (клуб и др.) помала од 1.000,00 ден. ниту поголема од 50.000,00 ден.
Доколку сторителот на прекршокот не ја плати паричната казна истата ќе се замени со забрана на настап на регати во траење од 6 месеци до 2 години.
член 16
Санкција “Забрана на настап на натпревари-регати” или “Забрана на вршење на должност” може да му биде изречена на член или поединец и може да се однесува на натпревари во земјата и во странство.
член 17
Санкцијата “Забрана на настап на натпревари-регати” за поединци не може да трае пократко од 1 месец ниту подолго од 24 месеци.
член 18
Санкцијата доживотно исклучување се изрекува за прекршоци кои се сторени под особено тешки околности, кога сторителот при извршувањето покажал особена одлучност, упорност и безобзирност или предивикал особено тешки последици.
член 19
При изрекувањето на санкција, Дисциплинската комисија може да го одложи извршувањето на изречената санкција (условна санкција) на време кое не може да биде пократко од 6 месеци ниту подолго од 2 години, со тоа што изречената казна нема да се изврши ако сторителот во тој рок не стори нов прекршок.
Условна санкција ќе се одреди ако според околностите под кои е сторен прекршокот и според однесувањето на сторителот по сторувањето на прекршокот, како и со оглед на поранешното однесување, Дисциплинската комисија процени дека И без извршување на изречената казна сторителот во иднина нема да чини исти или слични прекршоци, како и дека со самото изрекување на санкција со одлагање (условна санкција) ќе се постигнат целите на казнувањето.
Еден од членовите на Дисциплинската комисија води уписник на дисциплинските постапки (УДП).
Уписникот на дисциплинските постапки (УДП) содржи: број на дисциплинската постапка и година, име, презиме односно назив на лицето односно членот, телото или органот против кого е покрената дисциплинска постапка, назив на подносителот на пријавата, датум на поднесувањето на пријавата, датум на сослушувањето, вид на одлука и датум на донесувањето на одлуката, датум на прием на жалбата, датум на доставување на второстепен орган и датум на правосилност на одлуката.
4. ОДМЕРУВАЊЕ НА САНКЦИЈАТА
член 20
При одмерувањето на санкцијата се земаат во предвид сите околности кои влијаат казната да биде пониска или повисока, а најмногу тежината на сторениот прекршок и последиците од истиот, степенот на одговорноста на сторителот, побудите и околностите под кои е сторен прекршокот, како и моралните особини и однесувањето на сторителот по сторувањето на прекршокот.
член 21
Отежителни околности постојат кога прекршокот е сторен во поврат, кога постојат особено тешки последици или други околности поради кои прекршокот добил потежок облик.
Сторителот е во поврат ако порано бил казнуван за сторен прекршок, а не протекло повеќе од 1 година сметајки од денот кога ја издржал казната.
член 22
Олеснителни околности постојат кога сторителот пред сторувањето на прекршокот бил со примерно спортско однесување и морал, или на тоа укажува неговиот стаж, углед или учество во репрезентацијата или останати заслуги и признанија за развитокот на едриличарскиот спорт.
Признанието на сторителот на прекршокот секогаш е олеснителна околност.
член 23
Ако се одмерува санкција за повеќе прекршоци за кои истовремено се одлучува се утврдува санкција за секој прекршок поединечно, а потоа се одлучува за единствената санкција и тоа на следниов начин:
-ако е за еден прекршок утврдена санкција доживотно исклучување, се изрекува само таа санкција;
-повеќе изречени санкции на временска забрана на настап, вршење на должност или парични казни, се спојуваат двете санкции во една која мора да биде пониска од збирот на двете изречени, а повисока од половина од нивниот збир;
-кога за еден прекршок е утврдена парична казна, а за друг забрана, се изрекуваат двете санкции;
член 24
Правосилните одлуки за санкциите се внесуваат во Уписник за евиденција на санкции (УЕС) кој го води Секретарот на ЕФМ.
По истекот на една година од извршувањето на санкцијата казненикот се брише од Уписникот за евиденција на санкции (УЕС).
Санкцијата со одлагање, се брише од уписникот по истекот на три месеци од денот на протекот на времето за кое извршувањето било одложено.
5.ДИСЦИПЛИНСКА ПОСТАПКА И ДЕЛОКРУГ НА ОДЛУЧУВАЊЕ
член 25
Дисциплинската постапка се покренува врз ознова на пријава која во писмена форма се поднесува до Дисциплинската комисија преку Канцеларијата на ЕФМ.
Пријавата мора да содржи име, назив на член, орган или тело против кое се поднесува пријавата, точна адреса и име на подносителот и лицето против кое се поднесува пријавата, како и сведоци или други докази.
Анонимните пријави не се земаат на разгледување.  
член 26
Дисциплинската комисија, согласно статутот, ја сочинуваат Претседатели два члена, кои ги бира и разрешува Собранието на ЕФМ.
Во прв степен одлуките самостојно ги донесува Дисциплинската комисија.
Во втор степен одлучува Извршниот одбор на ЕФМ, а одлука за спроведување на постапка за заштита на законитоста донесува Собранието на ЕФМ.
Во работата на Дисциплинската комисија можат да помагаат стручни соработници со помош на кои во постапката можат да се проверат поедини работи заради донесување на правилни одлуки.
член 27
Дисциплинската комисија бара да се достават писмени изјави од пријавениот член односно пријавените лица и сведоците преку Канцеларијата на Федерацијата, што ќе се смета за сослушување.
член 28
Доколку пријавениот член или поединец (лице) не се јават на поканата која била уредно доставена или одбил да ја прими поканата, односно ако пријавениот или сведокот не дадат писмена изјава во рокот кој е одреден, ќе се смета дека поканата е уредно доставена, односно дека пријавениот и сведокот се сослушани и ќе се донесе одлука. 
член 29
Се спроведува расправа односно консултации помеѓу членовите на Дисциплинската комисија. Текот на расправата односно консултациите на членовите се тајна кон која членовите на Дисциплинската комисија мора да се придржуваат.
По заклучувањето на расправата членовите се изјаснуваат за виновноста на пријавениот, како и за видот и висината односно времетраењето на санкцијата. 
Правосилни одлуки се донесуваат ако се присутни повеќе од половината членови на комисијата и ако за одлуката гласале повеќе од половината од присутните членови.
Во случај на изедначеност на гласовите-важи одлуката за која гласал Претседателот на комисијата.
Во случај на спреченост, Претседателот е должен писмено да овласти еден од членовите на Дисциплинската комисија кој ќе го заменува при водење расправа или консултации.
член 30
Доколку во текот на постапката се утврди дека не постои Дисциплински прекршок, постапката се запира.
Во случај да се утврди дека пријавата била злонамерна или лажна, Дисциплинската комисија ќе покрени постапка против подносителот на пријавата.
член 31
Дисциплинската комисија може по завршената постапка да донесе една од следниве одлуки:
-Да ја отфрли пријавата и да го ослободи од одговорност лицето кое се товари за сторен прекршок,
-да изрече санкција и,
-да го одложи донесувањето на одлуката заради прибавување на други докази.
член 32
Одлуката мора да биде писмено изработена и да содржи:
-назив и состав на комисијата, како и датум на одлуката,
-име, презиме и должност на лицето, односно назив на телото на кое се однесува одлуката,
-опис на прекршокот,
-одлука за санкција,
-образложение И,
-поука за правен лек.
член 33
Одлуката се доставува до пријавениот, членот (клубот) чиј член е пријавениот, Канцеларијата на Федерацијата и подносителот на пријавата.
член 34
Против одлуката донесена во прв степен може да се поднесе жалба во рок од 7 дена од приемот, до Извршниот одбор на ЕФМ.
Жалба можат да поднесат подносителот на пријавата, санкционираниот лично или со посредство на бранител и ополномоштено лице, како и член (клуб) во име на својот член.
Жалбата го одлага извршувањето на одлуката.
член 35
Извршниот одбор на ЕФМ како второстепено тело жалбата може:
-да ја отфрли,
-да ја одбие, а одлуката на Дисциплинската комисија да ја потврди,
-да ја усвои, а предметот да го врати на повторно разгледување и одлучување,
-да ја преиначи одлуката.
Извршниот одбор на ЕФМ може да ја отфрли жалба поради ненавременост и недопуштеност.
член 36
Ако е изречена санкција доживотно исклучување или забрана на настап или вршење на должност во траење подолго од 1 година, а таквата одлука биде потврдена и во втор степен, против тие одлуки може да се истакне барање за покренување на постапка за заштита на законитоста пред Собранието на ЕФМ, а во рок од 15 дена од приемот на второстепената одлука.
Барањето може да се усвои или да се одбие.
Доколку се усвои барањето, правосилната одлука се укинува, а предметот се враќа на повторно разгледување и одлучување.
член 37
Врз основа на молба на казнетиот, Извршниот одбор може казнетиот да го ослободи од понатамошното издржување на санкцијата  или истата да ја ублажи ако постојат околности кои ја оправдуваат таквата одлука. 
При одлучувањето во смисла на претходниот став, се бара мислење од од телото кое ја изрекло санкцијата. 
Молба за вонредно ублажување на казната може да се поднесе по истекот на половина од времето на изречената санкција односно од нејзината правосилност.
7. ИЗВРШУВАЊЕ НА САНКЦИИТЕ
член 38
Извршувањето на санкциите се врши со достава на решенија.
Во случај да се одбие прием на одлука за изречена санкција доставата се врши на начин што одлуката се објавува на огласната табла на членот (клубот).
Кога дисциплинска санкција му е изречена на член (клуб), на членовите на нивните органи или на функционерите на ЕФМ, одлуката задолжително се објавува на огласната табла на членот (клубот) односно писмено се известуваат сите членови на ЕФМ.
8. ЗАВРШНИ ОДРЕДБИ
 член 39
Лицето на кое со правосилна одлука му е изречена Забрана на настап на натпревар-регата или Забрана на вршење на должност не смее да прифати членство во друг член (клуб) пред истекот на рокот на санкцијата. 
член 40
Поблиско толкување на овој Правилник дава Извршниот одбор на ЕФМ.
член 41
Измени и дополнувања на овој Правилник донесува Собранието на ЕФМ, на начин и во постапка како за донесување на нов Правилник.
член 42
Овој Правилник стапува на сила од денот на неговото донесување.
член 43
Со стапувањето на сила на овој Правилник престанува да важи Дисциплинскиот правилник на ЕФМ од 18.04.2008 год.

